
 婚 禮     黃惠滿

    Tan tan tan tan , tan tan tan tan……, 結婚進行曲響起 , 2位母親點tõh 一排蠟燭 , 表示向（¢g）向（hiòng）光明 , 伴娶一步一步細膩的行向台仔前 , 伴嫁亦仝款 , 續落來是2對花童 , 其中 一个竟然像無尾熊 khip佇ma-ma 的身軀 , 逐家看著眞趣味 。復來是新郎 , 伊文文仔笑 ,歡喜到 2支跤強卜拍結，煞未曉行路 , 雖然安爾嘛是配合音樂一步一步向前 , 看著伊春風滿面 ,逐家加伊拍phok 仔加油 , 上尾是新娘的pa-pa 手牽著新娘 ,行向新郎的面前 , 加伊的寶貝交予新郎 , in慎重的跤步感動著我。
過程中有牧師讀聖經祝福新人 , 家庭團契唱聖詩 , 逐家做伙唱做伙讀祝福詞 , 復有新郎的阿兄咸孫仔in的鋼琴、violin 獨奏咸合奏 , 台南子弟世界南高音獻唱 , 新郎新娘合奏 , 節目高潮一波復一波 , 予參與者有溫暖佮歡喜。音樂會是主人特別用心的安排，不但新人永生難忘 , 對人客亦是一份特殊的禮物佮記憶！
牧師佇聖詩、歌聲中插內一寡聖經的教示咸解說 , 親像 :「人卜離開父母 , 結連伊的某 , 二个卜做成一體」伊講:成熟的人卜另外組一个家庭來離開 , 佮伊的某結合 , 2 人互相包容、尊重 , 對某（翁）家庭愛有責任 , 為共同的目標奮鬥打拼 , 復講生活中愛保持浪漫的一部分......」最後牧師問新郎願意娶新娘做某否？彼時教堂每一个人，攏聽著新郎足大聲喝出:「我願意」 逐家為伊的勇氣、自信 , 復一擺拍phok 仔。
“婚姻大事”即四字 , 毋是辦公伙仔耍耍著煞 , 這是組織一个家庭的開始 , 教會願意擔起責任復一擺的教訓佮祈禱 , 新人的誓約佮宣吿予 in 復一擺瞭解婚姻的重要性。這佮一般干若嘻嘻嘩嘩的食喜酒無仝 , 伊提醒責任佇婚姻的重要 , 安怎過和諧的生活 , 只要用心你仝款得會著。 
